Алімпіяды 

як сродак павышэння якасці ведаў вучняў


Штогоднія школьныя алімпіяды добра выяўляюць якасць падрыхтоўкі вучняў па беларускай мове, іх кемлівасць і здольнасць дакладна і выразна выказваць думкі ў вуснай і пісьмовай форме. Падрыхтоўка да алімпіяд актывізуе як вучняў, так і настаўнікаў, таму што даводзіцца пэўным чынам сістэматызаваць веды па ўсіх мовазнаўчых раздзелах, звярнуўшы ўвагу на больш складаныя тэмы і моўныя з’явы. Ва ўсякім выпадку, вучням даводзіцца шмат працаваць як са слоўнікам, так і з навукова-папулярнай лінгвістычнай літаратурай, таму што алімпіяда прадугледжвае некалькі тураў.


Адным з найважнейшых з’яўляецца лінгвістычны конкурс. Выяўлена, што большая частка заданняў абласной алімпіяды адпавядае школьнай праграме, і толькі некаторыя з іх патрабавалі ад алімпіяднікаў больш шырокай эрудыцыі, большай дасведчанасці і тэарэтычнай падрыхтоўкі. Заданні конкурсу складзены з такім разлікам, каб праверыць не толькі веды вучняў у аб’ёме школьнай праграмы, але і набытыя на ўроках мовы і літаратуры навыкі і ўменні самастойнага аналізу лінгвістычнага матэрыялу, здольнасць творча разважаць, рабіць абгрунтаваныя вывады.


Радуе і цешыць, што большасць вучняў неблага ведае праграмны матэрыял па роднай мове. Пераважная частка алімпіяднікаў правільна і доказна вызначае тып і стыль тэксту, абгрунтоўвае яго падзел на абзацы, вызначае стылістычную афарбоўку слоў. Аднак, заданні па лексікалогіі выявілі няведанне многімі вучнямі лексічнага значэння слоў і няўменне тлумачыць іх з дапамогай сінонімаў. 


Пераклад жа тэксту патрабаваў ад вучняў ведання заканамернасцяў пабудовы словазлучэнняў у беларускай мове ў параўнанні з рускай і садзейнічаў моўнай культуры. Асобныя алімпіяды не спрыялі захаванню чысціні роднай мовы, не адыходзілі ад рускамоўнага ўплыву, хаця, большасць вучняў удала падабралі да рускіх фразеалагізмаў беларускія фраземы-адпаведнікі, растлумачылі іх сэнс, пры гэтым не збіліся на калькаванне, на пакампанентны пераклад фразеалагізмаў з рускай мовы.


Не менш важны і конкурс вуснага выказвання. Добра аформіць і выявіць як разуменне тэмы, так і ўменне прыцягнуць увагу слухачоў лагічнасцю думак і натуральнасцю манеры разважання павінен умець кожны алімпіяднік. На жаль, не кожнае вуснае паведамленне афармляецца адпаведна яго мэце і сферы рэалізацыі і. Гэта праблема не павінна выпадаць з-пад увагі настаўнікаў.


Напісанне водгуку – вельмі індывідуальная праца, таму ўдзельнікі абласных алімпіяд  звычайна імкнуцца адыходзіць ад прапанаванай настаўнікам схемы ў сваіх назіраннях, разважаннях і вывадах. Бясспрэчна, гэта і трэба рабіць, але не адыходзячы на празмерную аддаленасць ад прачытанага. І ў пісьмовым водгуку вучні абавязкова павінны паказаць назіранні над моўнымі асаблівасцямі тэксту, арганічна спалучаючы іх з ацэнкай мастацкіх вартасцей твора, што даюць магчымасць увасобіць творчую задуму пісьменніка.


Самым балючым месцам, здаецца, з’яўляецца конкурс напісання дыктанта. Многія вучні пішуць даволі слаба, нягледзячы на тое, што на алімпіяды адбіраюцца лепшыя навучэнцы.


Разам з тым хочацца адзначыць, што хоць пераможцамі абласных алімпіяд становяцца самыя падрыхтаваныя, дасведчаныя, дапытлівыя, аднак з кожным годам пераможцаў рэспубліканскай  алімпіяды становіцца менш. Ці не вышэй названыя прычыны выклікаюць цяжкасці ў нашых навучэнцаў?


Магчыма, настаўнікам трэба аддаць больш сіл на падрыхтоўку нашых шчырых прыхільнікаў матчынага слова, тых зярнятак, якія гожа ўзышлі-зарунелі на нацыянальнай глебе. Можа, вочна-завочная школа дапаможа закрасаваць на родных абшарах, зашумець спелым коласам удзячных нашчадкаў нашай Радзімы, а ВНУ г. Гомеля не забудуць звярнуць увагу на самых таленавітых дзяцей вобласці.

